
 

შესვლის ვიზა „DIGITAL NOMADS და დისტანციურად მომუშავე 

პირებისთვის“ (V.S.U. ან V.N.) 

(საკანონმდებლო დეკრეტის 27-ე მუხლის 1-ლი პუნქტის q-bis ქვეპუნქტი და 27-sexies 

მუხლი) 

ციფრული ნომადებისა და დისტანციურად მომუშავე პირებისთვის განკუთვნილი ვიზა 

განკუთვნილია იმ პირებისთვის, რომლებიც არ არიან ევროკავშირის მოქალაქეები და 

სურთ იტალიაში ცხოვრების პარალელურად დისტანციურად მუშაობა. 

ვიზის მიღება შეუძლიათ მხოლოდ მაღალკვალიფიციურ სპეციალისტებს, რომელთა 

პროფესიული საქმიანობა აკმაყოფილებს ან აღემატება 1998 წლის 25 ივლისის № 286 

საკანონმდებლო დეკრეტის 27-quater მუხლით დადგენილ მოთხოვნებს. ეს მოიცავს ისეთ 

პროფესიებსაც, რომელთა განსახორციელებლად საჭიროა უმაღლესი განათლება ან სულ 

მცირე სამწლიანი პროფესიული მომზადება ან სამუშაო გამოცდილება. 

ვიზა იყოფა ორ კატეგორიად: 

• „ციფრული ნომადები“ (Digital Nomads) — თავისუფალი პროფესიის 

წარმომადგენლები, კონსულტანტები და სხვა დამოუკიდებელი სპეციალისტები; 

• „დისტანციურად მომუშავე პირები“ (Remote Workers) — კომპანიის 

თანამშრომლები, რომლებსაც თავიანთი სამუშაოს სრულად დისტანციურად 

შესრულება შეუძლიათ. 

სავიზო განაცხადს თან უნდა ახლდეს შემდეგი დოკუმენტები: 

- მოქმედი პასპორტი ან სამგზავრო დოკუმენტი (დედანი და ერთი ასლი), 

რომელიც ძალაში უნდა იყოს იტალიიდან დაბრუნების თარიღიდან სულ მცირე სამი 

თვის განმავლობაში და უნდა შეიცავდეს სულ მცირე ორ ცარიელ გვერდს; 

- საქართველოში საცხოვრებელი ადგილის დამადასტურებელი დოკუმენტი და 

საქართველოს მოქმედი ბინადრობის ნებართვა (დედანი და ერთი ასლი). ბინადრობის 

ნებართვა ძალაში უნდა იყოს იტალიიდან დაბრუნების თარიღიდან სულ მცირე სამი 

თვის განმავლობაში; 



- ერთი ფოტოსურათი, რომელიც შეესაბამება ICAO-ს სტანდარტებს და გადაღებულია 

ბოლო ექვსი თვის განმავლობაში; 

- დაბეჭდილი და შევსებული სავიზო განაცხადის ფორმა: 

• გრძელვადიანი ვიზისთვის — 90 დღეზე მეტი ხნით ყოფნის შემთხვევაში, 

ჩამოტვირთეთ და შეავსეთ ეროვნული ვიზის განაცხადის ფორმა; 

• მოკლევადიანი ვიზისთვის — 90 დღემდე ყოფნის შემთხვევაში, ჩამოტვირთეთ და 

შეავსეთ შენგენის ვიზის განაცხადის ფორმა. 

- საცხოვრებლის დამადასტურებელი დოკუმენტი ყოფნის მთელი პერიოდისთვის. 

მიიღება შემდეგი დოკუმენტები: 

• იჯარის ან ქირავნობის ხელშეკრულება ან საკუთრების დამადასტურებელი 

დოკუმენტი. დოკუმენტი უნდა იყოს განმცხადებლის სახელზე და მოიცავდეს 

ვიზის მოქმედების მთელ პერიოდს; 

• საცხოვრებლის დაქირავების ან იჯარით აღების შემთხვევაში, განმცხადებელმა 

უნდა წარადგინოს დოკუმენტის — „Contratto di Locazione ad Uso Abitativo“ — 

დედანი, რომელსაც თან უნდა ახლდეს იმის დამადასტურებელი დოკუმენტი, რომ 

მესაკუთრემ ხელშეკრულება დაარეგისტრირა იტალიის შემოსავლების 

სააგენტოში (Agenzia delle Entrate); 

• თუ განმცხადებელს საცხოვრებელი ადგილის შეცვლა მოუწევს, ამის შესახებ უნდა 

აცნობოს Questura-ს — პოლიციის შესაბამის განყოფილებას, რომელმაც მას 

ბინადრობის ნებართვა გასცა. 

- სამოგზაურო სამედიცინო დაზღვევის დამადასტურებელი საბუთი, რომელიც 

ყოფნის მთელი პერიოდის განმავლობაში ფარავს სამედიცინო ხარჯებს, 

ჰოსპიტალიზაციის ხარჯებსა და სამედიცინო მიზეზებით რეპატრიაციის ხარჯებს. 

სადაზღვევო დაფარვის ოდენობა უნდა იყოს არანაკლებ 30 000 ევროსი. 

- სამგზავრო ბილეთის ჯავშნის დამადასტურებელი დოკუმენტი: 

• მოკლევადიანი ვიზის განაცხადისთვის (90 დღემდე) საჭიროა ორმხრივი, 

გამგზავრებისა და დაბრუნების ბილეთის ჯავშანი; 

• გრძელვადიანი ვიზის განაცხადისთვის (90 დღეზე მეტი) საჭიროა მხოლოდ ერთი 

მიმართულებით მგზავრობის ბილეთის ჯავშანი. 

- კანონიერი შემოსავლის დამადასტურებელი დოკუმენტი, რომლის ოდენობაც 

იტალიაში ჯანდაცვის შენატანების გადასახდელად აუცილებელ მინიმალურ თანხას 

სულ მცირე სამჯერ აღემატება. 

• კანონიერი წლიური შემოსავალი უნდა იყოს არანაკლებ 25 500 ევროსი; 

• შემოსავლის დასადასტურებლად შეიძლება წარმოდგენილი იყოს სხვადასხვა 

დოკუმენტი, მათ შორის ხელფასის უწყისები, საგადასახადო დეკლარაცია ან 

ბოლო სამი საბანკო ამონაწერი; 

https://www.icao.int/sites/default/files/FAL/Annex_A-Photograph_Guidelines.pdf


• შემოსავალი უნდა გამომდინარეობდეს იმ სამუშაოდან, რომლის შესრულებასაც 

განმცხადებელი იტალიაში აპირებს. სხვა პასიური შემოსავალი, მაგალითად 

პენსია, ქირიდან მიღებული შემოსავალი ან აქციებიდან მიღებული შემოსავალი, 

მხედველობაში არ მიიღება. 

- შესაბამის სფეროში სულ მცირე ექვსთვიანი წინა სამუშაო გამოცდილების 

დამადასტურებელი დოკუმენტი: 

• ციფრული ნომადებისთვის (Digital Nomads): დასაქმების ან პროფესიული 

საქმიანობის დასადასტურებლად შეიძლება გამოყენებულ იქნეს საგადასახადო 

დეკლარაციები, კლიენტებისთვის გაცემული ინვოისები ან პროფესიულ თუ 

სამრეწველო ასოციაციებში წევრობის დამადასტურებელი დოკუმენტები; 

• დისტანციურად მომუშავე პირებისთვის: დასაქმების დასადასტურებლად 

შეიძლება წარმოდგენილი იყოს საგადასახადო დეკლარაციები, ხელფასის 

უწყისები ან დამსაქმებლის წერილი. 

 

 

აღიარებული მაღალკვალიფიციური პროფესიის დამადასტურებელი დოკუმენტი: 

ვიზის მიღება შეუძლიათ მხოლოდ მაღალკვალიფიციურ სპეციალისტებს, რომელთა 

პროფესიული საქმიანობა აკმაყოფილებს ან აღემატება 1998 წლის 25 ივლისის № 286 

საკანონმდებლო დეკრეტის 27-quater მუხლით დადგენილ მოთხოვნებს. ეს მოიცავს ისეთ 

პროფესიებსაც, რომელთა განსახორციელებლად საჭიროა უმაღლესი განათლება ან სულ 

მცირე სამწლიანი პროფესიული მომზადება ან სამუშაო გამოცდილება. 

არსებობს სამი გზა იმის დასადასტურებლად, რომ განმცხადებელი აკმაყოფილებს 

შესაბამისი პროფესიის მოთხოვნებს. 

I. უმაღლესი განათლების ან პროფესიული კვალიფიკაციის დამადასტურებელი 

დოკუმენტი 

უნდა წარადგინოთ: 

• უმაღლესი განათლების კვალიფიკაციის დამადასტურებელი დოკუმენტი, 

გაცემული იმ ქვეყნის კომპეტენტური უნივერსიტეტის მიერ, სადაც კვალიფიკაცია 

იქნა მიღებული, რომელიც ადასტურებს სულ მცირე სამწლიანი უმაღლესი 

საგანმანათლებლო პროგრამის დასრულებას; ან 

  



• საშუალოს შემდგომი საფეხურის პროფესიული კვალიფიკაციის 

დამადასტურებელი დოკუმენტი, რომელიც მიღებულია სულ მცირე სამწლიანი 

პროგრამის დასრულების შედეგად ან შეესაბამება ეროვნული კვალიფიკაციების 

ჩარჩოს სულ მცირე მე-6 დონეს1. 

II. სახელმწიფო ორგანოების მიერ ლიცენზირებადი პროფესიები 

ისეთი პროფესიებისთვის, როგორიცაა არქიტექტორი, ინჟინერი, მასწავლებელი და სხვა, 

რომელთა განხორციელებაც სახელმწიფო ორგანოს მიერ გაცემულ ლიცენზიას ან 

ნებართვას მოითხოვს, უნდა წარადგინოთ შესაბამისი იტალიური ორგანოს მიერ 

გაცემული ცნობა. ეს ცნობა უნდა ადასტურებდეს, რომ აკმაყოფილებთ 2007 წლის 6 

ნოემბრის № 206 საკანონმდებლო დეკრეტით დადგენილ მოთხოვნებს (სრული სიის 

სანახავად დააჭირეთ აქ) 

ვიზის მისაღებად განმცხადებელმა უნდა წარმოადგინოს ზემოაღნიშნული 

სერტიფიკატის ასლი. 

• ზოგიერთ შემთხვევაში, ვიზაზე განაცხადის შეტანამდე შეიძლება საჭირო გახდეს 

რეგულირებადი პროფესიის განხორციელების ლიცენზიის მიღება; 

• ზემოთ მითითებული სალიცენზიო ორგანოების სიის განხილვისას შეიძლება 

შეამჩნიოთ ორგანოები, რომლებიც სპეციალურად ტრენტოსა და ბოლცანოს 

რეგიონებისთვისაა განსაზღვრული. მათი, როგორც „ავტონომიური რეგიონების“, 

განსაკუთრებული სამართლებრივი სტატუსიდან გამომდინარე, ორივე რეგიონს 

შეუძლია საკუთარი სალიცენზიო ორგანოების შექმნა და გამოყენება. თუ 

ტრენტოს ან ბოლცანოს რეგიონებში ცხოვრებას არ აპირებთ, ამ ორგანოებთან 

დაკავშირება საჭირო არ არის. 

III. უმაღლესი პროფესიული კვალიფიკაცია, რომელიც დასტურდება სულ მცირე 

ხუთწლიანი პროფესიული გამოცდილებით 

უმაღლესი პროფესიული კვალიფიკაცია უნდა დასტურდებოდეს სულ მცირე 

ხუთწლიანი პროფესიული გამოცდილებით, რომელიც თავისი დონით უმაღლესი 

განათლების კვალიფიკაციას შეესაბამება და დაკავშირებულია შრომით 

ხელშეკრულებაში ან სავალდებულო შეთავაზებაში მითითებულ პროფესიასთან ან 

საქმიანობის სფეროსთან. 

ამ მოთხოვნის დასადასტურებლად განმცხადებელმა უნდა წარადგინოს იმ ქვეყნის 

საჯარო ორგანოს მიერ გაცემული შემდეგი დოკუმენტები, სადაც აღნიშნული 

გამოცდილება იქნა მიღებული (მაგალითად, სავაჭრო-სამრეწველო პალატის, 

მუნიციპალიტეტის ან სხვა კომპეტენტური საჯარო ორგანოს მიერ): 

 
1 იტალიის შრომისა და სოციალური პოლიტიკის სამინისტროს 2018 წლის 8 იანვრის დეკრეტი: 

„ეროვნული კვალიფიკაციების ჩარჩოს შექმნის შესახებ, რომელიც ჩამოყალიბებულია 2013 წლის 16 

იანვრის № 13 საკანონმდებლო დეკრეტით გათვალისწინებული უნარების სერტიფიცირების ეროვნული 

სისტემის ფარგლებში“. გამოქვეყნებულია ოფიციალურ საკანონმდებლო ბიულეტენში (Gazzetta Ufficiale), 

2018 წლის 25 იანვრის № 20 ნომერში — ბმული. 

https://www.impresainungiorno.gov.it/web/l-impresa-e-l-europa/list-of-regulated-professions
https://www.impresainungiorno.gov.it/web/l-impresa-e-l-europa/list-of-regulated-professions


• კომპანიის საიდენტიფიკაციო მონაცემები და ინფორმაცია იმ ეკონომიკური 

საქმიანობის სფეროს შესახებ, რომელშიც კომპანია მუშაობს ან მუშაობდა; 

• კომპანიის ფარგლებში დაკავებული თანამდებობა (მფლობელი, პარტნიორი ან 

თანამშრომელი); 

• შრომითი ხელშეკრულების ასლი და/ან მუშაობის შესაბამის პერიოდთან 

დაკავშირებული ხელფასის უწყისების ასლები (სულ მცირე ორი უწყისი 

თითოეული წლისთვის); 

• კომპანიის ან დამსაქმებლის წერილი, რომელშიც აღწერილია განმცხადებლის 

პროფესიული მოვალეობები კომპანიაში და მითითებულია დასაქმების დაწყებისა 

და დასრულების თარიღები. 

IV. მხოლოდ საინფორმაციო და საკომუნიკაციო ტექნოლოგიების (ICT) სფეროს 

ხელმძღვანელებისა და სპეციალისტებისთვის 

ეს კატეგორია ვრცელდება მხოლოდ იმ განმცხადებლებზე, რომლებიც ISCO-08 

კლასიფიკაციის მიხედვით საინფორმაციო და საკომუნიკაციო ტექნოლოგიების სფეროს 

ხელმძღვანელები ან სპეციალისტები არიან — მხოლოდ 133-ე და 25-ე კატეგორიები. 

საჭიროა უმაღლესი პროფესიული კვალიფიკაცია და სულ მცირე სამწლიანი 

პროფესიული გამოცდილების დამადასტურებელი დოკუმენტი. აღნიშნული 

გამოცდილება მიღებული უნდა იყოს ბოლო შვიდი წლის განმავლობაში. 

მნიშვნელოვანი შენიშვნა: თუ I), III) და IV) პუნქტებში მითითებული დამადასტურებელი 

დოკუმენტები გაცემულია ევროკავშირის არაწევრი ქვეყნების ორგანოების მიერ, ისინი 

წარმოდგენილი უნდა იყოს დამოწმებული ასლის სახით (ან დედანთან შესაბამისობის 

დამადასტურებელი ასლის სახით), გაცემის ქვეყნის კომპეტენტური ორგანოების მიერ 

ლეგალიზებული ან აპოსტილით დამოწმებული და იტალიურ ენაზე ნათარგმნი. 

თარგმანი უნდა იყოს დამოწმებული, როგორც ორიგინალ ტექსტთან ზუსტად 

შესაბამისი. 

კერძოდ, უმაღლესი განათლების კვალიფიკაციისა და მასთან დაკავშირებული 

უმაღლესი საფეხურის პროფესიული კვალიფიკაციის შემთხვევაში, Dichiarazione di 

Valore-ის ნაცვლად შესაძლებელია წარმოდგენილი იყოს აკადემიური მობილობისა და 

კვალიფიკაციების ეკვივალენტობის საინფორმაციო ცენტრის (CIMEA) მიერ გაცემული 

კვალიფიკაციის შედარებადობის დამადასტურებელი ცნობა. 

  



დამატებითი მოთხოვნები დისტანციურად მომუშავე პირებისთვის: 

- შრომითი ხელშეკრულება, რომელშიც მითითებული ხელფასი ტოლია ან აღემატება 

შესაბამისი იტალიური ეროვნული პროფკავშირის მიერ შეთანხმებული კოლექტიური 

შრომითი ხელშეკრულებებით განსაზღვრულ ანაზღაურებას. ნებისმიერ შემთხვევაში, 

ხელფასი არ უნდა იყოს იტალიის სტატისტიკის ეროვნული ინსტიტუტის (ISTAT) მიერ 

გამოთვლილ საშუალო წლიურ ხელფასზე ნაკლები. შესაბამისი მონაცემების ნახვა 

შესაძლებელია აქ: http://dati.istat.it 

- დამსაქმებლის წერილი, რომელიც ადასტურებს, რომ დამსაქმებელი ბოლო ხუთი წლის 

განმავლობაში არ ყოფილა მსჯავრდებული დანაშაულისთვის, რომელიც 

დაკავშირებულია: 

• უკანონო იმიგრაციის ხელშეწყობასთან; 

• არასრულწლოვანთა შრომით ექსპლუატაციასთან; 

• შრომითი კანონმდებლობის დარღვევასთან; 

• ან იტალიის იმიგრაციის კოდექსის (Testo Unico sull’Immigrazione) 22-ე მუხლის 5-

bis პუნქტში ჩამოთვლილ სხვა დანაშაულებთან. 

წერილს ხელი უნდა მოაწეროს დამსაქმებლის ხელმძღვანელმა, კანონიერმა 

წარმომადგენელმა ან სხვა უფლებამოსილმა პირმა. ხელმოწერილ წერილს თან უნდა 

ახლდეს ხელმომწერის ფოტოსურათიანი პირადობის დამადასტურებელი დოკუმენტის 

ასლი. 

ოჯახის წევრები, რომლებიც განმცხადებელზე არიან დამოკიდებული: 

მას შემდეგ, რაც ელექტრონული არხებით მიიღება საიმიგრაციო ერთიანი სამსახურის 

(SUI) ნებართვის დამადასტურებელი დოკუმენტი, ოჯახის გაერთიანება დასაშვებია 

მხოლოდ იმ ოჯახის წევრებისთვის, რომლებიც მითითებულია 1998 წლის № 286 

საკანონმდებლო დეკრეტის 29-ე მუხლის პირველი პუნქტის „ა“ და „ბ“ ქვეპუნქტებში. 

ესენი არიან: 

• მეუღლე, რომელთანაც განმცხადებელი კანონიერად არ არის განცალკევებული და 

რომელსაც შეუსრულდა სულ მცირე 18 წელი; 

• არასრულწლოვანი შვილები, მათ შორის მეუღლის შვილები ან ქორწინების გარეშე 

დაბადებული შვილები, რომლებიც არ არიან დაქორწინებულნი, იმ პირობით, რომ 

მეორე მშობელმა, თუ ასეთი არსებობს, თანხმობა განაცხადა. 

შესაბამისად, ოჯახის გაერთიანება არ არის ნებადართული სრულწლოვან შვილებთან, 

მაშინაც კი, თუ ისინი განმცხადებლის ფინანსურ კმაყოფაზე იმყოფებიან ან სრულად 

შეზღუდული შესაძლებლობის მქონენი არიან. ოჯახის გაერთიანება ასევე არ არის 

ნებადართული მშობლებთან, მათი ასაკისა და იმის მიუხედავად, იმყოფებიან თუ არა 

ისინი მაღალკვალიფიციური სპეციალისტის კმაყოფაზე. 

 

http://dati.istat.it/


მნიშვნელოვანი შეტყობინება: 

ყველა დოკუმენტი წარმოდგენილი უნდა იყოს ინგლისურ ან იტალიურ ენაზე 

ნათარგმნი სახით. 

ზემოთ მოცემული ინფორმაცია შესაძლოა შეიცვალოს წინასწარი შეტყობინების გარეშე. 

ასეთი ცვლილებების შედეგებზე პასუხისმგებლობა არ ეკისრება საკონსულო 

ადმინისტრაციას. 

საკონსულო ადმინისტრაციას აქვს სრული უფლებამოსილება, შეაფასოს წარმოდგენილი 

დოკუმენტები და, საჭიროების შემთხვევაში, უკვე წარდგენილი დოკუმენტების გარდა 

მოითხოვოს დამატებითი დოკუმენტაცია. 

ამასთანავე, განმცხადებელს ეცნობება, რომ ყველა მოთხოვნილი დოკუმენტის წარდგენა 

არ იძლევა ვიზის გაცემის გარანტიას. 

 


